
Cen anos se cumpren da decla-
ración de Monumento Nacio-

nal da Capela de San Miguel, unha 
das construcións máis destacadas 
entre as moitas que podemos con-
tar na comarca de Celanova.

Aproveitando esta efeméride, a 
Organización da Romaría Etno-
gráfica Raigame decidiu dedicar 
esta edición de 2023 ao oficio de 
canteiro, actividade que dende o 
inicio dos tempos está vinculada 
ao ser humano. 

Con ela, o Mosteiro de S. Sal-
vador, Castromao, o Santuario 
do Cristal, a torre de Vilanova e 
os restos da muralla que inda se 
aprecian na vila, as casas, os escu-
dos que as adornan, as fontes, os 
cruceiros, os muros que demarcan 
os nosos eidos, son todos eles ele-
mentos nos que se pode apreciar 
a relación do home coa pedra, o 
canteiro. 

Para resaltar este oficio, a orga-
nización da Romaría Raigame 
deseñou un amplo programa re-

lacionado co mundo do “arghina” 
(canteiro na súa fala) consistente 
en exposicións, demostracións, 
obradoiros e proxeccións que nos 
permitirán saber máis sobre este 
oficio tan noso e que tanto re-
coñecemento e prestixio ten alén 
das nosas fronteiras. 

O Premio “Adolfo Enríquez” re-
cae nesa edición de 2023 no escultor 
ourensán Xosé Cid, quen nos seus 
inicios comezou como canteiro e que 
foi evolucionando até sen convertir 
nun dos artistas máis recoñecidos 
da nosa provincia. A través del, a or-
ganización tamén quere simbolizar 
o recoñecemento ao oficio de can-
teiro. 

Xunto a isto, artesáns facendo de-
mostracións, gastronomía tradi-
cional, música e baile, contacon-
tos, monicreques, os danzantes 
da Virxe do Cristal, a Banda de 
música de Vilanova e moitas máis 
actividades que farán, unha vez 
máis, que a Romaría Etnográfica 
Raigame se convirta nunha festa 
da cultura tadicional galega. 

Fotografía da capela de San Miguel. 
Ca. 1920

A Romaría Etnográfica Raigame rende 
homenaxe ao oficio de canteiro

O   vinte e catro de abril de 
1923, La Gaceta de Madrid, 

antesala do poucos anos despois 
sería o Boletín Oficial del Esta-
do, publica no seu número 114, o 
informe da Real Academia de Be-
llas Artes de San Fernando xunto 
con outro da Real Academia da 
Historia, onde se dá conta da re-
solución da instancia presentada 
pola Comisión Provincial de Mo-
numentos de Ourense pola que 
se solicitaba a declaración de Mo-
numentos Nacionais das igrexas 
de San Miguel de Celanova e San 
Pedro de Rocas, dos Mosteiros de 
Oseira e de Ribas de Sil e do claus-
tro do convento de San Francisco 
de Ourense. 

A solicitude da Comisión Provin-
cial ía acompañada dunha ampla 
relación de méritos de cada un 
dos edificios e de cinco  números 
do Boletín da Corporación, publi-
cacións nas que se incluían sendos 
estudos sobre realizados eles por 
arqueólogos e historiadores.

Comezan con San Miguel de 
Celanova, da que resumin-
do, din “é unha bela capela 
do século X, notabilísimo 
exemplar do estilo mozá-
rabe, único en Galicia”, fa-
cendo a continuación unha 
descrición da arquitectura 
do edificio e tamén unha di-
sertación histórica sobre a 
súa orixe e posíbel utilidade. 
Cloncúen resaltando o seu 
“gran valor arquitectónico 
... e que por dereito propio 
e indiscutíbel, debe figurar 
entre os Monumentos Na-
cionais”. 

O Mosteiro de Oseira, fun-
dado “en 1137  por Monxes 
Benitos, cambiados despois 
por Bernardos, por vontade 
de Afonso VII” foi o tercei-
ro cisterciense de España. 
Na descrición do “Escorial 
de Galicia”, resaltan a súa 
enormidade e gran núme-

Cen anos da declaración de Monumentos Nacionais 

Capela de San  Miguel

Mosteiro de Oseira

ro de locais, non todos de igual valor, destacando 
os seus claustros e a “igrexa monasterial resulta 
notabilísima”, acompañada pola “sala capitular, 
gótica, coas súas columnas torsas ... e non é para 
esquecer a súa fachada de estilo barroco”. A reso-
lución da Academia de Belas Artes é a de declarar 
“Monumento Nacional, anque se limite á igrexa, 
sala capitular e claustro gótico, para non cargar 
ao Estado coa conservación de tantas e tan gran-
des edificacións de interese nulo”. 

Sobre o Mosteiro de Ribas de Sil, o mellor da pro-
vincia segundo o califica a Comisión Provincial, a 
Academia de Belas Artes aboga pola súa declara-
ción de Monumento Nacional e a urxente necesi-
dade de acudir ao seu auxilio porque está en “te-
rrible desolación e ruína”. A súa orixe, segundo a 
tradición, remóntase ao século VI, restaurado e 
poboado no século X por Ordoño II. Destacan o 
pórtico renacentista, a igrexa comezada no romá-
nico e embovada no gótico, os tres claustros, re-
saltando o dos Bispos, os retablos renacentistas, 
o frontal románico e “lápidas  de subida impor-
tancia epigráfica”. 

O Claustro de San Francisco, único exemplar na 
cidade do período de transición do románico ao 
gótico, “ten un marcado sabor romántico”, con 
beleza e interese artística patentes. Enmarcado 
no convento da Orde de Asís, en 1923 o edifi-
cio estaba ocupado polo exército que o coidaba e 

mantiña. A declaración de Monumento Nacional 
non está pedida por salvalo da ruina polo que se 
propón a declaración de Monumento arquitectó-
nico-artístico.

Con respecto á igrexa de San Pedro de Rocas,  di 
dela a Academia de Belas Artes que é un “vene-
rábel santuario do século VI ... refuxio de ana-
coretas”. Ao igual que con S. Miguel, analizan os 
datos artísticos, e sen afondar na súa orixe arqui-
tectónica (visigoda ou románica) e conclúen que 
“o seu mérito artístico é nulo, non reunindo as 
condicións para ser declarada Monumento Nacio-
nal”.  Pola súa banda, a Academia da Historia si 
aboga por outorgarlle tal declaración, xustifican-
do a decisión no seu valor histórico.

Así foron propostos para declaración de Monu-
menos Nacionais a Capela de San Miguel de Ce-
lanova e os Mosteiros de San Estevo de Ribas de 
Sil e a igrexa, sala capitular e claustro gótico de 
Oseira. 

O claustro de San Francisco e San Pedro de Rocas, 
serían declarados Monumentos nacionais uns 
meses máis tarde, en setembro de 1923, sumán-
dose así aos outros catro (o primeiro Monumento 
Nacional fora a igrexa de Sta. Comba de Bande, 
declarado  en 1921). Non sería até 1931 que se 
lle outorgaría tal título a outtras catorce edifica-
cions, chegando na actualidade a máis de sesenta. 

Mosteiro de Sto. Estevo de Ribas de Sil

Marcos Escudero  
Canteiro

D ende os primeiros momentos en que o 
home foi home, botou man da pedra. 

Naquelas primeiras sociedades, os coñece-
mentos para tallar a pedra e convertela en 
ferramentas debeu de supoñer unha das pri-
meiras especializacións, e polo tanto, os ini-
cios do que hoxe chamamos un oficio. Había 
que escoller a pedra axeitada e comprender 
o seu “andar” para escachar a pedra e conse-
guir fabricar un biface, un machado de pe-
dra. Poderíamos dicir que aqueles foron os 
primeiros canteiros.

En Galicia, estas primeiras ferramentas eran 
elaboradas con cantos rolados de cuarcita. 
Cantos de río, verba que conserva a raíz cel-
ta cant-(pedra), presente tamén nas verbas 
canteira (lugar de extracción de pedra) e can-
teiro (persoa que traballa a pedra).

Tan importante foi este oficio e a súa produ-
ción que hoxe en día nomeamos como Idade 
de Pedra a primeira etapa da humanidade, 
dividida cos nomes de Paleolítico (a pedra 
lascada), Neolítico (a pedra pulida) e Megalí-
tico (a época en que se ergueron as primeiras 
construcións con grandes pedras). Durante 
esta etapa a humanidade aprendeu as técnicas 
primarias, e coa chegada dos metais o traballo 
da pedra xa foi evolucionando para conseguir 
erguer as marabillas que dende os inicios da 
historia chegaron aos nosos días.

Na idade do bronce aparecen as primeiras 
construcións de pedra, as mámoas, monumen-
tos destinados a enterramentos, ao tempo que 
aparecerían as primeiras rochas gravadas con 
símbolos que coñecemos coma petróglifos. O 
home non tardaría moito en construír con pe-
dra as súas casas, como vemos nos nosos cas-
tros e obxectos de uso cotián coma muíños de 
man ou morteiros.

Na idade do ferro o uso da 
pedra xeneralizouse notable-
mente e xa coa influencia dos 
pobos mediterráneos chega-
ron os coñecementos clásicos 
de arquitectura que f loreceran 
na antiga Grecia.

Dende entón os galegos dé-
moslle forma ao noso granito 
para erguer pontes e calzadas, 
igrexas e mosteiros, castelos e 
pazos, e ata as máis humildes 
casas foron feitas coa nosa pe-
dra. A construción da catedral 
de Santiago, ao longo das súas 
diferentes fases, fixo que viñe-
ran canteiros de toda Europa e 
con eles os novos estilos cons-
trutivos e novas técnicas de 
traballo.

CANTEIROS NO TEMPO

Reproducións de bifaces, machados de pedra, 
feitos de cantos rolados 

Dolme de Casola do Foxo, Muíños

Os nosos canteiros absorberon 
todo aquel saber, que máis tarde se-
ría aplicado en outras moitas obras 
grandes e pequenas, e transmitido 
oralmente aqueles coñecementos 
de xeración en xeración. Probable-
mente foi naqueles tempos can-
do naceu o vervo xido ou latín dos 
canteiros, unha fala gremial que se 
nutriu de verbas daqueles cantei-
ros foráneos. É así que o vervo xido 
ten palabras inglesas, francesas, do 
euskera, catalás, latinas, etc, que 
axudaron a encriptar a mensaxe 
ante persoas alleas á profesión.

Trala construción da catedral, 
aquelas cuadrillas de canteiros 
afincáronse aquí e fixeron obras 
por toda Galicia. Pero foi a Terra de 
Montes e Pontevedra, onde a súa 
fala perviviu durante máis tempo, 
a zona que mereceu o distintivo de 
Terra de canteiros, pola súa sona e 
pola gran concentración destes ar-
tesáns da construción.

A fama destes canteiros galegos traspasou 
fronteiras e foron polo mundo adiante, alá 
onde eran requiridos, para erguer significati-
vas obras en toda a península. Estar afeitos á 
dureza do noso granito fixo que calquera outra 
pedra (caliza ou arenisca) resultara moi doada 
de traballar para os nosos labrantes. Por outra 
banda, a alta densidade demográfica que tivo 

Galicia ata mediados do século XIX, que supu-
ña case unha terceira parte da poboación es-
pañola, fixo que os nosos canteiros emigraran 
na procura de traballo tal e coma sucedeu con 
outros oficios temporeiros.

As ferramentas e as técnicas construtivas non 
cambiaron moito ata ben entrado o século XX, 
cando empezaron a chegar as primeiras máqui-
nas de extracción e corte da pedra. A chega-
da do cemento portland e o ladrillo tamén fixo 

que moitos canteiros se converte-
ran en albaneis e pouco a pouco 
o oficio foi perdendo aquel saber 
transmitido ao longo de séculos. 
Pouco a pouco as cuadrillas des-
apareceron, os segredos da pedra 
quedaron atrapados na cabeza dos 
vellos canteiros xa falecidos e a in-
dustrialización mecanizou os pro-
cesos de extracción e transforma-
ción da pedra.

Con todo, e maiormente grazas á 
restauración de edificios históri-
cos, aínda sobreviven algúns can-
teiros que teñen oportunidade de 
poñer en práctica aquelas técnicas 
artesanais dos vellos canteiros.

Cuadrilla de canteiros labrando 
pedra para unha obra

Hórreo de Carnota,  feito todo en pedra 

Marcos Escudero  
Canteiro

A javilla de arjinas (cuadrilla de cantei-
ros) que imos participar este ano na 

Romería Etnográfica A Raigame, formouse 
en 2022 para rescatar a Romancha do Ar-
jina (Festa do Canteiro). Aproveitamos esta 
ocasión para falar dos obxectivos que que-
remos acadar con estas actividades. 

O rescate e deslocalización da festa 
(unha celebración itinerante).

A primeira edición da desaparecida “Festa 
do Canteiro” de Cerdedo celebrouse no ano 
1976 partindo do innegábel interese social 
e cultural que representa para Galicia entei-
ra o antergo e moi nobre oficio de “cantei-
ro”. 

Hoxe en día segue sendo necesaria a valo-
rización do oficio, promocionar o traballo dos 
canteiros que “sobreviven”, dar visibilidade 
aos problemas do sector e rescatar do esquece-
mento aos canteiros que nos precederon para 
darlles o cumprido homenaxe que merecen.

Con este ánimo, unha cuadrilla de cantei-
ros galegos integrados na Asociación Cultural 
“ViaxaMos no Tempo” rescatou a idea orixinal 
daquela “Festa do Canteiro” celebrada en Cer-

dedo pero convertíndoa en itinerante, para que 
chegue cada ano a un concello distinto no que 
os labrantes da pedra deixaron a súa pegada.

Así tentaremos facer a nosa tarefa de poñer en 
valor e promocionar o noso oficio  mediante 
exposicións e concursos, dar visibilidade aos 
problemas do sector con charlas e mesas re-
dondas, recuperar o uso do verbo xido (a lingua 
secreta dos canteiros) como sinal de identida-
de do noso gremio, promocionando os traba-

Gavilla da 1ª  Romancha do Arjina celebrada en Hío en 2022

Labrando unha pedra na Festa do Canteiro de 2022

A ROMANCHA DO ARJINA 

llos de investigación existentes e recollendo as 
testemuñas que aínda pode haber.

E como toda Galicia é terra de canteiros rendi-
remos homenaxe aos canteiros de cada locali-
dade que acolla a Romancha do Arjina cada 
ano, como fixemos na edición de 2022 na pa-
rroquia de O Hío (Cangas do Morrazo), coinci-
dindo co 150 aniversario do levantamento do 
Cruceiro do Hío.

Daquela organizamos un certame de escultura 
en pedra como o acto principal da celebración 
no que participaron 9 canteiros que estiveron 
traballando con ferramenta manual ao longo 
de toda a xornada. O público asistente puido 
observar a evolución do traballo dende os pri-
meiros golpes de desbaste da pedra, ata a súa 
finalización con ferramenta máis miúda.

As obras premiadas quedaron en propiedade 
do Concello de Cangas e das asocoación de ve-
ciños A Fonte Vella, que acolleu a celebración.

Tamén houbo unha exposición de ferramenta 
tradicional, unha exposición de escultura en 
pedra e un stands de bibliografía relacionada 
coa cantería. Ademais de participar no concur-
so, os canteiros fixeron ante o público demos-
tracións prácticas para amosar como fender un 
bloque de pedra e erguelo co “aparejo”.

O investigador local Anxo Coia leu o pregón e 
falou sobre os novos datos que axudan a con-
firmar que o famoso Cruceiro do Hío foi obra 
de Ignacio Cerviño Quinteiro e non de Jose 
Cerviño, como erroneamente se repite.

A música non podía faltar nunha festa e así 
contamos coas actuacións dos grupos de músi-
ca tradicional Lembranzas da Ría e Peix d’dos.

O cruceiro do Hío, máximo expoñente deste 
tipo de manifestacións artísticas en Galicia, 
foi o escenario desta primeira romancha e o 
seu autor, Ignacio Cerviño, foi homenaxeado 
cunha procesión que partiu dende onde, se-
gundo a tradición oral, tivo o seu taller ata o pé 
do cruceiro. Esta procesión estivo encabezada 
polos canteiros presentes que portaban as súas 
ferramentas, os gaiteiros e o público asistente.

Algunhas destas actividades -e outras novas- 
repetirémolas esta ano en Vilanova dos In-
fantes, nunha edición da Romaría Etnográfica 
Raigame dedicada ao noso oficio. Agradecemos 
a confianza depositada nesta javilla de arjinas 
e desexamosvos a todos unha xida romancha de 
garrafeas gallufas (boa festa das letras galegas).

O cruceiro de Hío, en Cangas do Morrazo, obra de Ignacio 
Cerviño Quinteiro

Fendendo unha pedra cos “guíos”

Dado que sería innumerables e imposibles de reproducir 
os canteiros e mestres de obra que ó longo da historia 
fixeron posible que opatrimonio monumental e arquitec-
tónico de Celanova chegase ata nós, dende os primeiros 
canteiros de Castromao que tan finamente tallaron o 
trisquel calado, pasando polos autores da máxica capela 
de S. Miguel e rematando no impoñente mosteiro, consi-
deramos oportuno achegar unhas breves notas sobre frei 
Plácido Iglesias, o derradeiro mestre de obras (quen non 
só utilizou o compás e a “plomad” no convento celanovés, 
senón que tamén exerceu a regra monacal como interno 
do cenobio) como símbolo de agradecemento a tódolos 
demais. 

Carlos Pena Buján

D e posible orixe ourensán, frei Plácido Iglesias 
colleu o hábito no mosteiro beneditino de San 

Salvador de Celanova (Orense) onde pasou boa 
parte da súa vida e onde chegou a ser mestre de 
obras. Foi precisamente neste mosteiro onde rea-
lizou a súa primeira obra arquitectónica, que non 
foi outra que a reforma dos corpos superiores do 
claustro procesional do século XV.

A intervención que este monxe realizou arredor 
de 1755 consistiu en transformar o aspecto do 
claustro na linguaxe barroca que caracteriza a súa 
produción arquitectónica persoal e que consiste na 
fusión dos repertorios decorativos dos máis desta-
cados arquitectos composteláns da primeira me-
tade do século XVIII, a saber, Simón Rodríguez e 
Fernando de Casas.

Porén, frei Plácido foi chamado en numerosas oca-
sións para realizar proxectos de obras arquitectó-
nicas ou informes fóra do seu mosteiro. Antes de 

1757, os monxes cistercienses de Santa María de 
Oseira (Ourense) encárganlle a elaboración dun in-
forme sobre o estado do seu claustro ordinario e os 
xesuítas encárganlle dirixir as obras interiores e de 
proxectar a fachada da igrexa de Santa Eufemia no 
seu colexio ourensán. Esta fachada constitúe, xun-
to co claustro de Celanova, unha das obras máis 
características e destacadas realizadas por Frei Plá-
cido, na que se aprecian con claridade todas as ca-
racterísticas formais do seu estilo persoal, a pesar 
de que lle trouxo numerosos problemas económi-
cos. dado que aínda en 1769 estaba en litixio coas 
Temporalidades da Orde dos Xesuítas por unha 
débeda que se remontaba á súa intervención nela 
arredor de 1761.

Con todo, e a pesar deste incidente económico, a frei 
Plácido non lle faltou traballo, xa que cara a 1760 
encargouse de levar a cabo determinados proxectos 
para o santuario mariano de Nosa Señora dos Mila-
gres no Monte Medo (Ourense), como o cumio da 
capela maior e da cúpula. Tamén tivo que redactar 
un ditame sobre o estado da catedral de Ourense en 
1769, encargouse da dirección das obras do último 
corpo da fachada do mosteiro de Oseira entre 1775 
e 1779, encargouse da restauración do farol ecle-
siástico do mosteiro de Celanova, que fora alcanza-
do por un raio na noite do 9 ao 10 de febreiro de 
1783, e que por esa mesma época aceptou o reto, de 
novo en Oseira, de remodelar a clasicista e xa mo-
dificada escaleira principal do mosteiro. así como a 
execución de determinadas reformas na nova sala 
capitular do mesmo mosteiro.

En 1785 foi convocado de novo polo cabido da cate-
dral Ourense, e nel realizou as súas últimas obras. 
O primeiro foi o deseño dunha balaustrada de pe-

che para o vello patín 
e o segundo consistiu 
no deseño dun novo 
patín e unha escaleira 
no seu interior, obra 
que se construíu baixo 
a supervisión de Balta-
sar Tamayo, en só dous 
anos de antigüidade, 
no que é a derradeira 
proba da obra arqui-
tectónica deste persoal 
creador do tardo-ba-
rroco galego. 

Claustro do mosteiro de S. 
Salvador de Celanova

PLÁCIDO IGLESIAS, O DERRADEIRO ARQUITECTO 
DO MOSTEIRO DE CELANOVA

VILANOVA, UN PASEO POLAS OBRAS DOS CANTEIROS

V ilanova e a pedra van xuntas e a memoria 
dos canteiros está en cada paso que se 

dá pola vila. Sobre calquera outro elemento 
destaca a torre da homenaxe levantada sobre 
unha masa granítica que serve de atalaia sobre 
todo o val do pequeno río Ourille que a poucos 
quilómetros se xunta co Arnioa. A torre, na 
que se poden observar tanto no seu exterior 
como no interior as marcas de canteiro, estivo 
rodeada pola muralla, da que inda hoxe se 
poden apreciar varios tramos integrados nos 
muros das casas, e que delatan o seu recorrido 
orixinal. 

A nobreza de Vilanova tamén queda ref lictida 
nos seus escudos señoriais, que nas fachadas 
de diferentes edificios se poden ver inda 
hoxe. Consérvanse até nove marcas das casas 
dos Enríquez, dos Feijoo, dos Castros, dos 
Biedma, ou dos Araújo. Diferentes casas de 
rica edificación con perpiaños e pedras ben 
labradas sillares, comparten o espazo con 
outras vivendas máis humildes, feitas con 
pedras desiguais e nas que observamos a 
pericia dos canteiros para a súa colocación. 

Outra construción curiosa é a Adega do 
S. Vivián, que hoxe alberga unha pequena 
mostra etnográfica relacionada cos zapateiros, 
oficio polo que eran coñecidos os veciños de 
Vilanova. Está labrada na terra sabregosa, na 
parte  exterior da antiga muralla e remata cun 
curioso respiraderio a modo de pequena torre 
construída en nobre granito. 

O santuario do Cristal e a igrexa de San 
Salvador cos panteóns no adro e o cruceiro, 
son dúas construcións relixiosas nas que o 
os mestres de obras e os canteiros puideron 
deixar constancia do seu ben facer.

A fonte e o seu pilo circular na praza do Recreo, 
o peto de ánimas e o sinxelo cruceiro na rúa 
da Igrexa, e xa cerquiña a fonte e o lavadoiro 
e os muros que pechan os eidos, son outros 
elementos máis sinxelos pero que tamén nos 
fan recordar a importancia que tiña o oficio de 
canteiro na nosa sociedade.

Un paseo por Vilanova cunha mirada distinta, 
descubriranos a riqueza que atesora esta vila 
no aspecto arquitectónico, herdeiros dos 
habitantes de Castromao, outro máis dos 
primitivos exemplos do vínculo do home coa 
pedra.  

Arriba, escudo situado 
na Praza Maior, amalgama de 
símbolos dos Losada e Feijoo. 
Á esquerda, a fone na 
praza do Recreo

José Vieito

Sabías que en Galicia se producía seda? Hoxe 
pode resultar sorprendente para moitas 

persoas descubrir que en Galicia se produciu 
seda non hai tantos séculos, pero así foi. Imos 
botar unha ollada á historia.

Chamamos seda aos filamentos producidos 
por diversas especies de insectos e arácnidos 
pero comunmente coñécese con ese nome ao 
fío producido polas larvas da bolboreta bombix 
mori (bicho da seda). Por extensión, chámaselle 
tamén así aos tecidos feitos con ese fío.

O bicho da seda ten unha vida curiosa e breve: en 
dous meses realiza toda a súa existencia! Nacen, a 
partir dos ovos de ano anterior, polos meses de mar-
zo ou abril. Comen vorazmente, só follas de moreira, 
durante un mes (tempo no que aumentan o seu ta-
maño unhas 30 veces e dez mil veces o peso). Logo 
deixan de comer e comezan a segregar un líquido 
que ao contacto co aire se solidifica en forma de fila-
mentos; é a seda. Rodeándose con eses fíos e dando 
voltas sobre si mesmos, constrúen un casulo onde 
estar protexidos mentres cambian a súa aparencia 
totalmente: de verme a bolboreta (metamorfose).

As persoas descubriron que se podía fiar, tinguir e 
tecer eses filamentos e que as teas obtidas eran dun-

ha extraordinaria finura, beleza e tacto. Foi na Chi-
na, vai miles de anos. En principio eses tecidos esta-
ban reservados para a familia imperial e ditáronse 
duras leis para protexer o segredo da súa produción. 
Posteriormente comezaron a venderse, sempre a 
prezos moi elevados, chegando a pagarse por eles o 
seu peso en ouro.

Os romanos coñecían a seda, que viña de oriente, 
pero descoñecían como se producía. Inventaron cu-
riosas lendas sobre uns “seres sedosos” (sericum) 
que elaboraban ese fío e o estendía a secar nas ár-
bores. De aí ven o nome da seda e da súa industria: 
sericultura.

A industria sedeira chegou a Europa a través de Bi-
zancio, pero seguíase mantendo o segredo da fabri-
cación. Finalmente chegou ás repúblicas italianas 
(Florencia, Lucca) e logo a Francia, onde a cidade de 
Lion se converteu nun centro importantísimo da se-
ricultura.

Na península ibérica entrou polo levante especial-
mente coa chegada dos árabes. Valencia e Murcia 
foron importantes centros de produción.

En Galicia, e concretamente no que hoxe vimos cha-
mando Ribeira Sacra, foi introducida esta industria 
probablemente polos benedictinos, no século XIV. 
Posteriormente sería a corte dos Condes de Lemos 
a que impulsaría esta arte de luxo. 

Sábese que no século XVI xa había un gremio (grupo 
de artesáns do mesmo oficio) en Monforte dedicado 
á sedaría. No Archivo de la Real Cancillería de Valla-
dolid consérvanse padróns da vila de Monforte nos 
que aparecen con nomes e apelidos distintos sedei-

O CULTIVO DA SEDA EN GALICIA

Arriba, comparación do tamaño dun alfinete cos ovos e 
o verme do bicho da seda. Á esquerda, o verme comendo 
na folla da moreira. 

ros e teceláns da seda. Por exemplo: ano 1554:  Alonso Vázquez, 
Francisco Fernández, Jácome Rodríguez, Pedro López;  sedeiros. 
Alonso Vázquez, tecelán de veludo; Juan González, tecelán de 
seda, …

O bacharel Olea, que foi preceptor dos fillos do Conde de Lemos e 
estivo en Monforte sobre 1520 a 1540 deixou escrito: “(…) en todas 
las riberas del Sil e del Miño y en el Condado de Monforte, se coge 
e labra mucha seda”(…)”(anotacións no libro Ptolomeo de Trechsel 
(Lyon, 1535), que se conserva na biblioteca de Lugo, procedente da 
biblioteca que os Condes de Lemos tiñan no seu palacio de Mon-
forte).

En todos os arquivos existentes en Monforte aparecen referencias 
a sedeiros: parroquia de Sta. María da Regoa, Concello, Clarisas... 
Tamén dan noticia da industria da seda en Galiza: Lucas Labrada 
(na súa obra “Descripción económica del Reino de Galicia”, publica-
da a comezos do século XIX), o Catastro de Ensenada, etc.

Os Conde de Lemos, conscientes da importancia que tiña a pro-
dución da seda e o proceso de tinguidura, decidiron impulsar esta 
industria en Monforte. Así o Conde Pedro Fernández de Castro 
(aquel a quen Cervantes adicou a segunda parte do Quixote), nun-
ha carta escrita o 10 de marzo de 1618 infórmalle ao seu contador 
en Monforte que para levar a cabo este compromiso contratara os 
servizos do especialista murciano Pedro Soler e do seu fillo, para 
plantar moreiras na comarca de Monforte e ensinar aos seus va-
salos o oficio da fabricación da seda. Acordou con eles o soldo anual 
de 1.540 reais e 24 fanegas de trigo que se repartirían en doce men-
sualidades.

A decadencia e posterior desaparición da 
industria sedeira en terras galegas teríase 
precipitado durante o século XIX. A perda 
de poder político e económico do Reino de 
Galicia,  a submisión e traslado da súa aris-
tocracia á corte castelá, así como os avata-
res desta produción a nivel mundial, fixo 
que non fose rendible ou interesante para a 
poboación local...

En Monforte aínda existe a Rúa dos Tece-
láns. A Rúa dos Sedeiros figurou até 1921 
en que pasou a denominarse Rúa do Car-
deal, popularmente coñecida como Cardeal 
Estreita. Como recurso de ensino e divulga-
ción adoitan criarse bichos da seda nalgúns 
centros educativos do noso país.

Casulos pouco antes de nacer a bolboreta

Padrón de Monforte do ano 1554, conservado 
no Arquivo da Real Chancillería de Valladolid: 
páx. 46 : Alonso Vazquez texedor de terciopelo

páx. 22: Fran(cis)co Fernandez sedero real
páx. 55: Juan Gonçalez texedor de seda

VILANOVA, ESPAZO EXPOSITIVO 
DA CULTURA POPULAR

Como cada ano, Vilanova convértese nun es-
caparate vivo da cultura popular galega no que 

ademais dos oficios tradicionais, podemos contem-
plar varias exposicións. 

Nesta ocasión, a cantería, que é o tema central da 
Romaría Raigame estará reflictida en varios espazos. 
A contorna da torre de Vilanova será o escenario de 
demostracións e mostras de traballos realizados por 
canteiros, actividade realizada pola recentemente 
creada Asociación “ViaxaMos no Tempos. Durante 
toda a xornadas, un grupo de canteiros realizarán 
diferentes traballos como fender unha pedra para 
despois labrala coa forma dexesada, levantamento 
de pedra con roldana e desprazamento, obradoiro 
de cantería para nenos en preda arenisca, exposicón 
de ferramenta de canteiro, exposicón de pedras la-
bradas: capiteis, escudos, cruceiros, perpiaños, do-
velas, tranqueiras...). Na rúa de Celanova unha serie 
de paneis informativos abordarán o oficio, a súa fe-
rramenta, o seu traballo e a súa fala. Tamén haberá 
unha pequena guía onde se destacan os elementos 
costrutivos realizados por canteiros máis importan-
tes que podemos atopar en Vilanova. 

En Celanova, na Sala de Arcos do Concello, poderase 
visitar durante o mes de maio unha mostra de traba-
llos feitos por canteiros de todos os tempos. Dende 
elementos procedentes de Castromao até maquetas 
en pedra da capela de S. Miguel ou da fachada da 
Igrexa do mosteiro de S. Salvador, ademais de contar 
cos monumentos que se poden visitar. 

O CCP Xaquín Lorenzo, a través do seu obradoido 
de teares tradicionais, tamén ofrece unha exposici-
ción relacionada coa produción de seda en Galiza. 
Dende hai anos, José Vieito, mestre retirado, leva 
criando vermes da seda e dende aprendeu a tecer no 
obradoiro do CCP Xaquín Lorenzo, realiza o proceso 
completo da produción de tecidos de seda. Así, po-

deremos obser-
var o proceso 
completo den-
de o nacemen-
to dos vermes 
até a produción 
dun tecido e 
descubriremos 
a importancia 
que no seu mo-
mento tivo esta 
industria na 
Ribeira Sacra e 
en Monforte de 
lemos. 

EXPOSICIÓN: ESTAMPAS DUHA ROMARÍA

O concurso de fotografía da Romaría 
Etnográfica Raigame de 2022 tivo 

como gañador na modalidade de Mellor 
Fotografía a Manuel Novoa coa imaxe Á 
romaría, e a José Izquierdo na modalidade 
de Mellor Serie, co traballo Mariñáns 
na romaría. O xurado tamén premiou as 
fotografías de Iago Izquierdo e Antonio 
Garrido, este último gañador tamén do 
segundo premio pola súa serie xunto con 
J. Antonio Novelle, terceiro. 

Nesta ocasión, a participacion chegou 
até os trinta traballos presentados a 
concurso, o que fixo que a selección de 
fotografías por parte do xurado non fose 
nada fácil, véndose na obriga de deixar 
fóra unha boa cantidade de imaxes.

Xunto aos traballos inicialmente citados, 
seis máis foron galardonados con accesits 
sumando un total de trinta e tres 

fotografías coas que a organización 
da Romaría Etnográfica Raigame 
montou varias exposicións que se 
puideron visitar ao longo do ano 
no Concello de Celanova, no CCP 
Xaquín Lorenzo en Ourense e no 
Edificio de Ferro do Campus de  
Ourense da UVigo, facendo así que 
a Romaría Raigame se manteña 
presente máis aló do seu propio día 
de celebración, o 17 de maio.

Dúas das imaxes que forman a 
serie “Mariñáns na romaría”, de José 
Izquierdo, gañador do primeiro premio 
na modalidade de Mellor Serie

BASES DOS CONCURSOS 
da ROMARÍA ETNOGRÁFICA RAIGAME

O Centro da Cultura Popular “Xaquín 
Lorenzo Fernández” (Deputación 

Provincial de Ourense) e o Concello de 
Celanova convocan os Concursos da 
“Romaría Etnográfica Raigame” corres-
pondentes ó ano 2023, que serán regu-
lados polas seguintes BASES:

1. O concurso terá 3 modalidades:

A. FOTOGRAFÍA:

Todas as fotografías presentadas debe-
rán ser orixinais en cor ou en branco e 
negro e presentaranse impresas en pa-
pel fotográfico acompañadas de forma-
to dixital (CD ou memoria portátil) cos 
documentos informáticos orixinais. O 
tamaño das fotografías será de 30×40 
cm. sen montar para todas as catego-
rías. Os participantes só poderán pre-
sentar un traballo por categoría.

A.1. MELLOR SERIE FOTOGRÁFICA: 
Premiarase a mellor serie composta por un mínimo 
de 3 fotografías e un máximo de 5, que deberán ter 
unha unidade temática e/ou narrativa referente a al-
gún aspecto da Romaría do ano 2022. A serie deberá 
ir acompañada dun título e un pequeno texto expli-
cativo do traballo.

A.2. MELLOR FOTOGRAFÍA: As fotografías serán 
tomadas durante a celebración da presente edición 
da Romaría, deberán levar un título e ir acompaña-
das por un texto explicativo. Cada autor poderá pre-
sentar 3 fotografías, premiándose só unha.

 B. MICRO VÍDEOS:

Os traballos presentados deberán 
versar sobre algún aspecto relacio-
nado coa Romaría Etnográfica Rai-
game, ser inéditos e con narracións 
e diálogos en galego. A utilización 
de música, imaxes ou outros ele-
mentos baixo dereitos de autor, 
deberá estar expresamente autori-
zada. A súa duración será de entre 
1 e 3 minutos, incluíndo cabeceira 
e créditos, podendo ser gravados 
con calquera dispositivo. O forma-
to do vídeo deberá ser MP4 ou AVI 
e cunha resolución mínima Full-
HD (1080p). Quedan excluídas as 
montaxes visuais compostas por 
imaxes fixas, sen animación.

C. DECORACIÓN EXTERIOR DE VIVENDAS:

O concurso ten como obxectivo incrementar o va-
lor estético do conxunto urbano de Vilanova no 
día de celebración da Romaría, contribuíndo á 
mellora da ornamentación do burgo e recuperan-
do, con elo, a vella tradición de decorar as facha-
das durante as festas e romarías de cada pobo. Os 
propietarios das vivendas que reúnan as condi-
cións necesarias para promover a decoración das 
súas fachadas, procederán a colocación daqueles 
obxectos domésticos tradicionais, tipo colchas ou 
cobertores, flores, etc., que axuden a incrementar 

Imaxes gañadoras da modalidade de mellor fotografía. Arriba, “Á 
romaría” de Manuel Novoa; abaixo, “Monifates” de Iago Izquierdo; na 

páxina seguinte, “Rasca” de Antonio Garrido  



RAIGAME núm. XVIII  -  1517 de Maio de 2023

o valor estético da vivenda e teranos instalados 
durante toda a xornada.

Un xurado, constituído por representantes do Cen-
tro da Cultura Popular Xoaquín Lorenzo, dos colec-
tivos sociais de Vilanova e da Corporación munici-
pal de Celanova, realizará un percorrido pola vila 
durante a xornada, procedendo á valoración das 
fachadas, considerando aspectos coma o coidado 
global da fachada, a utilización de cobertores tradi-
cionais, plantas autóctonas e outros elementos tra-
dicionais que consigan unha harmonía no conxunto 
da edificación.

2. PREMIOS:

2.1. Fotografía

Mellor serie fotográfica:

1º 300 €
2º 200 €
3º 150 €

Mellor fotografía:

1º 200 €
2º 150 €
3º 100 €

2.2. Micro-vídeos:

1º 150 €
2º 125 €
3º 100 €.

2.3. Decoración exterior de vi-
vendas:

1º 300 €
2º 200 €
3º 100 €

3. Os xurados serán nomeados pola Organización, 
non podendo participar nos concursos, sendo as 
súas decisións inapelables, podendo deixar pre-
mios desertos así como conceder accésits especiais 
carentes de aportación económica e consistentes 
na participación na Exposición para o caso do Con-
curso Fotográfico e a proxección para o Concurso 
de Micro-vídeos. Tamén poderá modificar o núme-
ro de premios e as súas cantidades en función da 
calidade e o número de traballos presentados.

4. No caso da modalidade de fotografía, os traba-
llos deberán ser remitidos ó “CCP Xaquín Lorenzo” 
(Centro Comercial “As Lagoas” – Pza. Daniel Gon-
zález, 4 – 32.080 Ourense) ou ó Concello de Cela-
nova, en sobre pechado baixo pseudónimo, facendo 
constar a modalidade na que participa e acompa-

ñados doutro sobre pechado onde se incluirán os 
datos do participante: nome, dirección, teléfono e 
correo electrónico. No caso dos vídeos, estes debe-
rán ser colgados do Facebook ou do Instagram da 
Romaría Raigame, de onde o xurado procederá ó 
seu visualizado para a valoración correspondente. 
A data límite de presentación dos traballos será o 
31 de Setembro de 2023. E no caso da decoración 
de vivendas, o xurado procederán á valoración dos 
posibles concursantes durante a propia xornada da 
Romaría.

5. Unha vez fallados os premios, estes daranse a 
coñecer aos gañadores por correo electrónico e a 
través dos medios de comunicación. Os premios 
serán entregados coincidindo coa inauguración da 
exposición.

6. As fotografías premiadas, xunto cunha selección 
dos traballos presentados, configurarán a exposi-
ción itinerante “Estampas dunha romaría”.

7. Os micro-vídeos premiados, así como aqueles ou-
tros que fosen seleccionados, serán emitidos na Ro-
maría de 2024 na sala de cine que cada ano se monta 
para a ocasión.

8. Os traballos premiados quedarán en propiedade da 
Organización podendo usalos (total ou parcialmente 
mediante calquera medio) nomeando a autoría.

9. Os traballos non premiados poderán ser recollidos 
durante os dous meses posteriores ao 31 de decem-
bro de 2023, no “CCP Xaquín Lorenzo” da Deputa-
ción Provincial. Unha vez pasado ese tempo, os tra-
ballos pasarán ao arquivo da Organización e poderán 
ser utilizados nomeando a súa autoría.

10. A participación no concurso implica a total acep-
tación das presentes bases.

Organizan: Colaboran:

PREMIO ADOLFO ENRÍQUEZ 2023
JOSÉ CID, DE CANTEIRO A ESCULTOR

A organización da Romaría Etnográfica decidiu ou-
torgarlle o Premio Honorífico “Adolfo Enríquez” 

correspondente ao ano 2023, ó escultor de Santa Cruz 
da Rabeda, S. Cibrao das Viñas-Ourense, Xosé Cid, 
quen, coa evolución artística da súa obra dende a apren-
dizaxe práctica e autodidáctica inicial ata a última gran 
obra da súa autoría –o impoñente monumento a Miguel 
Ángel Blanco-, leva máis de medio século dignificando o 
oficio de canteiro, gracias ós múltiples traballos escul-
tóricos de pequeno e gran formato, non só en pedra, se-
nón tamén en madeira e bronce, polo cal é considerado 
un dos clásicos da escultura artística galega.

No caso de Xosé Cid e Celanova, dáse ademais a cir-
cunstancia de que, incitado nos anos setenta do pasado 
século polo xestor cultural e gran divulgador da figura 
de San Rosendo (1985), ten realizado magníficas tallas 
en pedra que lembran ó fundador de Celanova e entre 
as cales constitúe un paradigma a escultura que se ato-
pa na confluencia das rúas Progreso, Concordia e Xoan 
XXIII de Ourense, presidindo un dos centros neurálxi-
cos da cidade.

Monumentos coma “O afiador” (1974) –escultura urbana en pedra que realizou-, situada na rúa Ouren-
se de  Santiago de Compostela-, “Santa Eufemia” (1985), presidindo o altar de Santa Eufemia do Centro 
en Ourense, “A familia” (1994), situada nun outeiro ben visible de Taboadela, “O guerreiro gardián” 
(2002) no Pazo de Vilamarín ou os aludidos San Rosendos da Cela (Lobios) e do Pedreiriño (Entrimo) 

(1981), e, sobre todo a poderosa fi-
gura do “Breogán” que dende 1995 
acompaña en protagonismo visual 
á torre de Hércules na Coruña, son 
algúns dos traballos que demos-
tran, ademais da súa sensibilidade 
e visión artística para modular for-
mas elegantes e suxestivas sobre 
a base dun elemento rudo como a 
pedra, a man do artesán que bebeu 
da fonte dos clásicos -fundamen-
talmente, do mestre Mateo- para 
traer ó mundo material das tres 
dimensións o universo inmaterial 
das ideas.

Arriba, Xosé Cid no proceso de 
elaboracion do Breogán da Coruña. 

Á esquerda, a fachada de Sta. Eufemia 
de Ourense.


